
 
 
 
 
 

MOʻOLELO HĀLĀWAI O KE KOMIKINA NO KA HOʻOLAULEʻA NOʻEAU A 
MOʻOMEHEU PĀKĪPIKA (FestPAC) 

 
PŌʻAKAHI, LĀ 5 ʻAPELILA, 2021 HOLA 2:30ʻaui 

 
MA O KA ZOOM:  ʻAHA KŪKĀ MA KA WIKIŌ 

 
Nā Lālā Komikina i kū mai: 

Kalani Ka‘anā‘anā, Chair - Keʻena Kuleana Hoʻokipa o Hawaiʻi (HTA) 
Māpuana de Silva - Kaiāulu 
Jamie Lum - Keʻena Hoʻomohala Waiwai a me ka Hoʻokipa 
  (DBEDT) 
Richard Onishi - ʻAha Lunamakaʻāinana o Hawaiʻi (Hōʻea ma ka 
  2:35ʻaui) 
Makanani Salā - Ke Kūlanakauhale a Kalana o Honolulu Jarrett 
Keohokālole - ʻAha Kenekoa o Hawaiʻi 
Hinaleimoana Wong-Kalu - Keʻena Kuleana Hawaiʻi (OHA) 
 

Nā Hoa Kipa: 
Kiele Amundson - Keʻena Noʻeau a Moʻomeheu a ka Meia (MOCA) 
Jackie Lynne Burke - Kaiāulu 
Hailama Farden - Kaiāulu  
Jean-Emmanuel Frantz - Kaiāulu 
Ilihia Gionson - ʻAhahui Hoʻokipa ʻŌiwi Hawaiʻi 
Dede Howa - Keʻena Kuleana Hoʻokipa o Hawaiʻi (HTA) 
Terence Liu - Kaiāulu 
Lynn J Martin Graton - Kaiāulu 
Monte McComber  - Kaiāulu 
Aaron Salā - Ke Kulanui o Hawaiʻi/Royal Hawaiian Center 
Malia Sanders - ʻAhahui Hoʻokipa ʻŌiwi Hawaiʻi 
Margo Vitarelli - Kaiāulu 
 

 
Nā Limahana: 

Margaret Ahn - Loio Kuhina 
Marlene Hiraoka - DBEDT 
Selma Malcolm - DBEDT  
Timothy Tiu - DBEDT 
Scott Tome  - DBEDT 

 
Nā Mihi: 

 Snowbird Bento - Kaiāulu 

 
HOʻOMAKA 
Hoʻomaka ka Luna Hoʻomalu Kaʻanāʻanā i ka hālāwai ma ka hola 2:32ʻaui ma o ke aloha ʻana 
aku i ka poʻe ma ka ZOOM a Facebook Live. 
 
Hoʻolauna akula ʻo Ms. Makahani Salā i kāna limahana, ʻo Ms. Janelle hoʻi, a laila noi ka Luna 
Hoʻomalu Kaʻanāʻanā iā ia e mālama i ka wehena. 
 
ʻŌLELO HOʻIKE A KA LEHULEHU 
Wehe ka Luna Hoʻomalu Kaʻanāʻanā i ka papahana i ka lehulehu e hoʻopuka manaʻo no ka 
papahana o ka hālāwai. Hōʻike ʻo ia no ka loaʻa o nā manaʻo i hoʻouna mua ʻia i nā lālā. A ʻoiai i 
hoʻouna lohi ʻo Ricardo D. Trimillos, he Polopeka hoʻi i noiʻi i Nā Mele o nā Lāhui ʻĒ Aʻe a me 
ka Māhele Haʻawina Asia kekahi ma ke Kulanui o Hawaiʻi ma Mānoa, ua loaʻa nō kona mau 
manaʻo kekahi e pili ana i ka ʻAha no Nā Mele a Hula o ka Pākīpika e hiki mai ana. E hoʻouna 
ʻia ana kona mau manaʻo i nā Lālā Komikina kekahi.  
 
Wehe pū ka Luna Hoʻomalu Kaʻanāʻanā i ka papahana i nā Lālā Komikina e hāpai i nā nīnau a 
hoʻopuka manaʻo kekahi. Hōʻoia ka Lunamakaʻāinana Onishi i ka manaʻo e ʻae ʻia nā hālāwai a 
‘aha ‘ē aʻe paha ma ka wā like o ka Hoʻolauleʻa Noʻeau a Moʻomeheu Pākīpika a inā he manaʻo 
laulā ia e hoʻokō ai. Hōʻoia ka Luna Hoʻomalu Kaʻanāʻanā i ia manaʻo me ka ʻae ʻana aku ʻoiai 
hiki ke kākoʻo ia mau ʻaha a hālāwai ʻē aʻe i ka Hoʻolauleʻa inā hoʻolālā kūpono ʻia i ʻole lilo ia 
mau hālāwai a ʻaha kūwaho he mau alaina no ka papahana kūhelu o ka Hoʻolauleʻa. 
 
ʻĀPONO I KA MOʻOʻŌLELO HĀLĀWAI, 22 MALAKI, 2021 
Kaʻakaʻahi ʻia ka moʻolelo hālāwai e a nānā hou ʻia e nā Lālā Komikina. Noi ʻo Ms. Lum lāua 
me Ms. de Silva e ʻāpono ʻia kēia moʻolelo hālāwai e like me ka mea i palapala ʻia - ʻaʻohe loli.  
 
Mālama ʻia he koho pāloka ma ke kāhea inoa a ʻāpono ʻia ka moʻolelo hālāwai e ka Luna 
Hoʻomalu Kaʻanāʻanā, Ms. de Silva, Ms. Bento, Ka Lunamakaʻāinana Onishi, Ms. Lum, Ms. 
Wong-Kalu, a me Ms. Salā.  
 
Ua lōkahi lākou ma ka ʻāpono ʻana i ia manaʻo. 
 
NĀ KANĀWAI E ʻIMI ʻIA ANA 
Hōʻike ka Luna Hoʻomalu Kaʻanāʻanā no ka hoʻoholomua ʻia o SB 696 SD1 HD1 mai ke 
Kōmike Hale Kuhina Waiwai me nā loli, eia naʻe e hoʻolōʻihi ana kēia pila nei i ka noho ʻana o 
ke Komikina i ka lā 31 o ʻAukake, makahiki 2025 a kau ʻia ka lā palena pau ma ia pila nei. E 
holomua ana nō ia pila nei i ka Hale holoʻokoʻa no ko lākou koho ʻāpono a laila hoʻihoʻi ʻia i ka 
ʻAha Kenekoa i hiki ke hoʻopaʻa ʻia kahi lā no ka ʻAha Kūkā. 
 
HŌʻIKEʻIKE A KŪKĀKŪKĀ I KA PAPAHANA HOʻOLAULEʻA 
Kāhea ka Luna Hoʻomalu Kaʻanāʻanā iā Ms. Salā e hōʻikeʻike i ka haʻimaulia i hoʻoponopono 
ʻia no Ms. Bento. Nāna i heluhelu i ka palapala a e hoʻouna like ʻia ana ua palapala nei i nā Lālā 
Komikina me ka moʻolelo hālāwai. 

I wahi hōʻuluʻulu pōkole no nā māhele i hoʻoholo ʻia a i mea kōkua hoʻi ma ka hoʻolālā hou ʻana 
aku: 
 

1. Hōʻikeʻike: ke mele, hula, keaka, a meiwi. 
2. Hōʻike Kiʻi: nā ʻano mea hakuhia e laʻa hoʻi me ke kahakiʻi, ka pena, ka hoʻōniʻo, ke kiʻi 

kuʻikepa, ka lāmeka, ke kuhikuhipuʻuone, ka paʻi kiʻi, ka haku lau a me ka wikō. 
3. Hana Noʻeau: ke kālai lāʻau, pōhaku a i ʻole paha ka iwi. Ua kaʻa nō nā mea 

hoʻonaninani kino, ka noʻeau hulu a pūpū hoʻi ma lalo o ia māhele nei, me ka hōʻike 
paikini kekahi. 

4. Mea ʻAi: he kālele ia i ka ʻōnaehana kanu, ʻohi, a hoʻomākaukau mea ʻai ma kona ʻano 
pili haipule a noa kekahi. 

5. ʻAha Moananuiākea: he mau hālāwai e mālama ʻia ana ma ka holo ʻana o ka Hoʻolauleʻa 
i mea e kūkā hohonu ai kekahi mau kumuhana nui. 

6. Nā Hana Pākuʻi: nā hanana a nā pakanā e mālama ai. 
7. Nā Hana Kūhelu: e hoʻokomo ʻia ana nō ka ʻaha hoʻohanohano waʻa a me ka ʻaha 

haipule. 
 
Mahalo ka Luna Hoʻomalu Kaʻanāʻanā iā Ms. Salā a hōʻike ʻo ia i ka mākaukau ʻo kā Mr. 
Gionson i hoʻomākaukau ai no ka hoʻohālikelike ʻana i nā papahana ʻelua - nā māhele i ʻāpono 
mua ʻia a me nā māhele hou i hāpai ʻia. Makemake ka Luna Hoʻomalu i nā Lālā Komikina e 
hāpai nīnau a manaʻo.  
 
Hōʻike ʻo Ms. Salā i ko lākou me Mr. Aaron Salā me Mr. Monte McComber hiki ke pane nīnau 
ʻoiai ua kōkua nui lākou ma ka hoʻomākaukau ʻana i ka Haʻimaulia.  
 
Hāpai manaʻo ʻo Ms. Wong-Kalu no ka māhele ʻo Nā Hana Pākuʻi i pili hoʻi i ka Māhū a me ke 
kūpono o ka mālama ʻana i ia kumuhana nei i loko o kekahi ʻano kūkā laulā ʻoiai no nā kānaka o 
ka Pākīpika, ʻelua ʻaoʻao piliʻuhane ko ka māhū. Hoʻohana ʻokoʻa pū ʻia nā huaʻōlelo a 
makemake ʻo Ms. Wong- Kalu e hoʻohanohano kūpono ʻia kēia kumuhana i ʻike leʻa a mahalo 
ka poʻe. 
 
Hoʻomau ʻo Ms. Wong-Kalu i kona wehewehe ʻana aku i nā paniinoa ma nā ʻōlelo o ka 
Pākīpika. ʻOiai ʻike kākou i ka ʻokoʻa ma waena o ke kāne, wahine a me ka mea ma waena, 
ʻaʻohe ʻokoʻa ka paniinoa a ua hiki ke kūkā hohonu hou aku kēia kumuhana hoʻokahi. Paipai 
aʻela ʻo ia i nā Lālā Komikina ʻē aʻe e hoʻopuka manaʻo a kākoʻo i kāna i hoʻopuka maila. 
 
Mahalo ka Luna Hoʻomalu Kaʻanāʻanā iā Ms. Wong-Kalu no kona mau manaʻo. I kona manaʻo 
nō naʻe, ʻaʻole kūpono ko ke kumuhana ʻo Māhū kaʻa ʻana ma lalo o ka māhele Pākuʻi. Hōʻike 
pū ʻo ia i ka loaʻa ʻole ʻo ʻohana ma nā māhele. 
 
Hoʻomanaʻo ka Lunamakaʻāinana Onishi i ka hāpai ʻia ʻo ʻohana ma kekahi hālāwai, he 
kumuhana e kaʻa ana ma lalo o ka māhele hoʻōla. I kona manaʻo, ua kūpono ke kūkā hohonu hou 
aku o ia mau kumuhana nei ma kahi ʻaha a hālāwai kūhelu paha ma ka Hoʻolauleʻa i hiki ke 
hoʻōla hou ʻia ia mau ʻōlelo nei. Kākoʻo ka Luna Hoʻomalu Kaʻanāʻanā i ia manaʻo a 
hoʻomaopopo hou ʻo ia no ka pono e loaʻa ʻo ʻohana ma ka polokalamu. 



Moʻolelo Hālāwai o ke Kōmike no ka Hoʻolauleʻa Noʻeau A Moʻomeheu Pākīpika 13 
Pōʻakahi, 5 ʻApelila, 2021 hola 2:30ʻaiu ma o ka ZOOM 
ʻAoʻao 4 o 6 

 
I mea e kākoʻo i kā ka Lunamakaʻāinana Onishi i hoʻopuka ai, hāpai aʻela ʻo Ms. Wong-Kalu i 
ka manaʻo e nānā ʻia ke kumuhana ʻo māhū ma o ke kālailauna a kūlana kanaka. Nui nā ʻano 
kuanaʻike ʻokoʻa i hiki ke kālailai ʻia, keu hoʻi ke kūlana alakaʻi. I wahi lāʻana - ke ʻano e ʻike 
ʻia ai ke alakaʻi ʻana ma ka pōʻaiapili ʻohana, hale pule, hālau, apwa. i pili hoʻi i ke kāne, wahine 
a me ka poʻe i waena o ia mau keka. Ua mahalo ʻia nā kānaka a pau. 
 
Noi ka Luna Hoʻomalu Kaʻanāʻanā inā ua hiki ke hoʻokomo ʻia ʻo ʻohana ma ka māhele hālāwai 
a kūkā kūhelu. Hoʻomaopopo akula ʻo Ms. Salā iā ia i ka nānā laulā ʻia o nā kumuhana, a nīnau 
ʻo ia inā ua hala kekahi mea nui iā lākou me ka manaʻo e lomi ʻia ana ia mau kumuhana a pau.  
 
Makemake ʻo Ms. de Silva i ka mea i kākau ʻia a me ke kumu e kākoʻo ana i ia mau kumuhana a 
māhele nei, ʻoiai ʻo ka nui o lākou he mau kumuhana a māhele ia mai nā Hoʻolauleʻa o mua a 
mau nō ka launa ma kēia papahana nei. ʻOiai nui hou aku nā mea e hoʻoholo ai, makemake ʻo 
Ms. de Silva e hoʻopaneʻe i ka hoʻoholo a ʻāpono kūhelu ʻana i kekahi hālāwai. 
 
Noi ʻo Ms. de Silva i kope o ka palapala mua a Ms. Bento a me kona kōmike i hoʻomākaukau ai 
nona iho a no nā Lālā Komikina ʻē aʻe. Paipai ʻo ia i nā Lālā Komikina e nānā hou ma ko lākou 
manawa kaʻawale a hoʻokomo i ko lākou mau manaʻo ma mua o ka hoʻihoʻi ʻana i mākaukau ke 
Komikina e kūkā hou aku me kke kōmike a me nā lālā i hoʻomākaukau i ua palapala nei. Ua paʻa 
mua ʻia nā māhele ʻelima a ua hoʻokomo ʻia ka mea i ʻike ʻia e ke kōmike ma ko lākou noiʻi ʻana 
aku ma ka Haʻimaulia. Maliʻa paha ua kūpono ka hoʻololi ʻana i ke poʻoinoa ʻo Nā Hana 
Pākuʻi? A laila ua hoʻokomo ʻia ka “jam session” a me ka hōʻike paikini ma ka papahana ma 
hope o ka hoʻokahua ʻana i nā kia mua ʻehā. Hopohopo ʻo Ms. de Silva i ka nui o nā māhele ʻoiai 
pēlā ana ka nui o ke kālā e pono ai no ka mālama ʻana i ia mau mea a pau. No laila, paipai ʻo ia i 
ko ke kōmike hōʻike ʻana mai i ke Komikina i ko lākou manaʻo no ke ʻano e holomua ai. A 
hoʻomaopopo hou ʻo ia i kona makemake e loaʻa kēlā me kēia Lālā Komikina i kope o ka 
palapala i hoʻomākaukau mua ʻia e Ms. Bento mā i hiki iā lākou ke nānā hou a hoʻokomo i ko 
lākou mau manaʻo ma mua o ke kūkā pololei ʻana me ke kōmike nāna i hoʻomākaukau.  
 
Noi ka Luna Hoʻomalu Kaʻanāʻanā iā Ms. Salā lāua ʻo Mr. Gionson e hoʻouna aku i ka 
haʻimaulia a me ka palapala e hoʻohālikelike aku iā Ms. Sanders no ke kaʻakaʻahi ʻana aku i nā 
Lālā Komikina. 
 
Kākoʻo ka Luna Hoʻomalu Kaʻanāʻanā i ko Ms. de Silva mau manaʻo i hoʻopuka ai, keu hoʻi ka 
pono e makaʻala i ke kālā e hoʻoulu ai no ka nui o nā māhele e hoʻokomo ʻia. Hoʻomaopopo 
akula ʻo Ms. de Silva i ke koʻikoʻi o ka hoʻi hou ʻana i ke kumu o ia Hoʻolauleʻa nei a me ke 
koho pono ʻana i nā māhele i wahi kākoʻo. ʻOiai ʻo ia i hele kino i nā Hoʻolauleʻa he nui ma 
mua, ʻike ʻo ia i ke koʻikoʻi o ka maiau o ka hana i hoʻohanohano kūpono ʻia nā ʻaoʻao a pau i 
pono ai kona hoʻohanohano ʻia, ʻaʻole nānā ʻia kona nui. Pono e nānā pū ʻia nā kuleana hana ma 
ia mau hanana nei. Paipai ʻo ia i nā Lālā Komikina e kia ma nā kumuhana nui i ʻole heleleʻi mai 
nā mea ʻē aʻe ma ka holo ʻana o ka manawa. 
 
Hōʻike ʻo Ms. Wong-Kalu i kona noʻonoʻo ʻana i ke kumu o ka hāpai mua ʻana o ke kumuhana 
ʻo māhū. Hōʻihi ʻo ia i kēia mea ʻo ka māhū, eia naʻe, ʻaʻole pono e mea nui e like me ke ʻano 
noʻonoʻo Haole. Inā hoʻoholo ke Komikina e mea nui ka māhū ma ke ʻano kumuhana, ʻaʻole ʻo 

ia e kākoʻo piha ana i ka hoʻoholo hou aku, ʻoiai ʻaʻole kū i kona ola ponoʻī iho nō a ma kona 
pōʻaiapili hana.  
 
Kākoʻo ʻo Ms. de Silva i ko Ms. Wong-Kalu mau manaʻo. Hoʻomaopopo ʻo ia i ka wā a ʻAnakē 
Vicky (PAʻI) e lawelawe ana i ka hoʻopuka ʻana aku i ia Hoʻolauleʻa nei, a me kona hoʻokomo 
ʻana i ka hōʻike paikini ʻo Queens Pageant nō hoʻi. Ma ia manawa nō i hoʻoholo ʻia nā manaʻo 
nui ma lalo o kona alakaʻina. A laila, i ka huki ʻia ʻana o PAʻI mai ia kuleana aku a kū mai ke 
Komikina, mau nō ko lākou hāhai ʻana i kā PAʻI i hoʻoholo mua ai. ʻAʻole i nānā hou ʻia nā 
māhele. Makemake ʻo ia e paipai i ka lehulehu a me nā lāhui ʻē aʻe o ka Pākīpika a me ko lākou 
makemake. A hāpai aʻela ʻo Ms. Wong-Kalu i ka manaʻo e mālama ʻia kekahi wā kūhelu e kūkā 
ai ia mau mea. 
 
Hoʻokuleana ka Luna Hoʻomalu Kaʻanāʻanā iā Ms. Wong-Kalu e hoʻolaukaʻi i kōmike hana 
nona ke kuleana e hōʻike manaʻo i ke Komikina no ia mau mea i hāpai mua ʻia. Hōʻike ʻo Ms. 
Wong-Kalu i kona makemake e hana pū me ke Kenekoa Keohokālole, ka Lunamakaʻāinana 
Onishi a me Ms. Lum e ʻike i ko lākou mau manaʻo. A hoʻi hou ʻo ia i ke koʻikoʻi o ka māhū a 
me kona manaʻo i nā ʻōiwi a me ka waiwai o ke kuanaʻike ʻōiwi ma ke ʻano laulā. 
 
Hoʻomaopopo ka Lunamakaʻāinana Onishi i ke ʻano i hāpai mua ʻia ia kumuhana nei, ʻo ia hoʻi 
ma ka pōʻaiapili ʻohana. Ua hāpai ʻia mai ke kuanaʻike kāne a wahine, a laila mai ke keiki a me 
ka māhū. Ma ia pōʻaiapili hoʻi i kūkā ai ka moʻomeheu, keu hoʻi kona pilina i ka ʻohana. ʻAʻole i 
nānā kikoʻī ʻia ka māhū. Hoʻomanaʻo pū ʻo ia i ke kāpae ʻia o ka hōʻike paikini, ʻo ka Queens 
Pageant hoʻi mai ka Hoʻolauleʻa 2020 ʻoiai ʻaʻole i kū i ke Komikina holoʻokoʻa. 
 
Eia hou, hoʻomanaʻo ka Lunamakaʻāinana Onishi i kekahi kulenaa o ke Komikina ma kona 
ʻauamo ʻana aku, ʻo ia hoʻi ka hoʻoholo ʻana i nā māhele kūpono e mālama a kāpae. ʻO ka 
heʻenalu kekahi lāʻana. ʻOiai hoʻokahi wale nō kanaka i hoihoi e komo, ua manaʻo ʻia e kāpae. A 
pēlā nō me ka waʻa. ʻAʻole i nui nā lāhui i hoʻoholo e hoʻouna mai i ko lākou waʻa i Hawaiʻi. 
Pono nā Lālā Komikina e kālele ma ka manaʻo nui o ia mau māhele a na nā lāhui e hoʻoholo i ke 
ʻano o ko lākou komo ʻana. A ʻoiai ʻo ko Hawaiʻi ana ka mea hoʻokipa, aia nō ka mana iā lākou 
e hoʻoholo, a e komo ana nō nā ʻelele o nā lāhui e like me ka mea kūpono. 
 
Hoʻomaopopo ka Luna Hoʻomalu Kaʻanāʻanā i ka waiwai o ke kali ʻana a i ka hoʻihoʻi ʻana mai 
o nā manaʻo mai nā lāhui ʻē aʻe i hiki iā lākou ke hoʻoholo me ke kūpono i nā māhele e mālama 
no kona makemake nui ʻia a me nā mea i hki ke kāpae ʻia. E like me kā Ms. de Silva i hoʻopuka 
mua ai, ʻaʻohe ʻiʻo ko ka Hoʻolauleʻa inā uluāhewa nā māhele a kumuhana. Paipai ka Luna 
Hoʻomalu Kaʻanāʻanā i nā Lālā Komikina e noʻonoʻo i kēia mau mea i loko o nā pule ʻelua e 
hiki mai ana. Mahalo aku ʻo ia iā Ms. Wong-Kalu no ke kaʻana ʻana i kona mau manaʻo a hōʻike 
ʻo ia i kona makemake e ola ka ʻōlelo Hawaiʻi ma nā ʻaoʻao a pau o ka papahana. A me ia 
manaʻo, pēlā pū kona makemake e nānā ʻia ka māhū - ʻaʻole ia he mea kūikawā nō hoʻi, he mea 
maʻamau nō ia. 
 
KŪKĀKŪKĀ I NĀ KULEANA LALO KŌMIKE 
ʻO ka pololei, e kūkā ʻia ka haʻimaulia o nā lalo kōmike eia naʻe, e hoʻopaneʻe ʻia ana kēia 
kumuhana i kekahi hālāwai. Eia naʻe, mau nō kona makemake e hoʻopaʻa ʻia ka papa inoa o nā 

ʻelele e kono i nā lalo kōmike. Noi ʻo ia i nā Lālā Komikina e noʻonoʻo i ko lākou kuleana a me 
nā kānaka i hiki ke kākoʻo i ia kuleana nei.  
 
Makemake ka Luna Hoʻomalu Kaʻanāʻanā e hoʻouna ʻia ka ʻikepili no kahi e mālama ai ia 
Hoʻolauleʻa nei, ka palapala kāinoa, apwa i nā poʻo o kēlā me kēia hui ʻelele me ka 
hoʻomaopopo pū i ka pono e hoʻomaka i ka hoʻokaʻaʻike kūmau. 
 
KŪKĀKŪKĀ I KA PUKE ALAKAʻI HOʻOLAULEʻA 
Chair Ka‘anā‘anā requested that Commissioners read the Festival Manual and Guam’s after-
action report to help in understanding the Kuleana Matrix and development of subcommittees. 
 
ʻŌLELO HOʻIKE A KA LEHULEHU 
Wehe ka Luna Hoʻomalu Kaʻanāʻanā i ke kūkā i ka lehulehu e hāpai manaʻo.  
 
Hoʻopuka manaʻo ʻo Mr. Aaron Salā no ke kumu o ka palapala papahana i hāpai mua ʻia ma ka 
hālāwai. ʻO ka pahuhopu o ia palapala nei, ʻo ia hoʻi ka hoʻoholomua i nā hanana no FestPAC. 
ʻO ke kumu o ka māhele Pākuʻi, ʻo ia ka paipai ʻana i nā pakanā e ʻauamo i nā kuleana e 
hoʻoholomua a mālama i nā kumuhana ʻē aʻe i hiki ʻole ke mālama ʻia ma ka Hoʻolauleʻa 
kūhelu, ma ka ʻaoʻao ma ke ʻano kākoʻo i ka papahana nui. 
 
ʻIke ʻo Ms. Wong-Kalu i ko Mr. Salā mau manaʻo a hōʻike pū ʻo ia i kona ʻike no ke ʻano e holo 
ai ke Komikina. Hōʻike ʻo ia i kona manaʻo no ko ke Komikina pono e makaʻala kūpono i ka 
hoʻoholomua ʻia o nā hanana e mālama ai ma waho o ka Hoʻolauleʻa, ʻoiai mau nō ia ko lākou 
kuleana. ʻAʻole e ʻike ana nā ʻelele e hōʻea mai ana i ka Hoʻolauleʻa i ka ʻokoʻa ma waena o nā 
hanana o ka Hoʻolauleʻa a me nā hanana kūwaho. Me ia manaʻo, paipai ʻo ia i ke Komikina e 
mālama i nā hanana a pau ma lalo o ka mamalu o FestPAC i palekana ka hana.  
 
Noi ʻo Ms. Wong-Kalu e hoʻouna ʻia mai kahi leka uila me ka ʻikepili i hoʻoponopono/hoʻoholo 
ʻia a hōʻoia ʻo Ms. Sanders no kona ʻimi ʻana e hoʻokō i kēia me Mr. Tome.  
 
Mahalo ʻo Ms. de Silva i ke Kenekoa Keohokālole me ka Lunamakaʻāinana Onishi no ka hōʻea 
ʻana mai i nā hālāwai FestPAC a me ko lākou kū ʻelele ʻana no ka ʻAhaʻōlelo. 
 
HA HOʻOPAʻA HĀLĀWAI – PŌʻAKAHI, 19 ʻAPELILA 2021 
Hoʻopaʻa ka Luna Hoʻomalu Kaʻanāʻanā i kahi hālāwai no ka lā 19 o ʻApelila, makahiki 2021 
ma ka hola 2:30ʻaui. 
 
HOʻOKUʻU 
Hoʻokuʻu ka Luna Hoʻomalu Kaʻanāʻanā i ka hālāwai ma ka hola 3:42ʻaui. 
 
Me ka ʻoiaʻiʻo, 
 
 
 
____________________________________                            04/07/2021                 
Luna Hoʻomalu     Lā 


